
ΤΡΟΦΟϹ Εἴθʼ ὤφελʼ Ἀργοῦϲ μὴ διαπτάϲθαι ϲκάφοϲ 

Κόλχων ἐϲ αἶαν κυανέαϲ Ϲυμπληγάδαϲ, 

τμηθεῖϲα πεύκη, μηδʼ ἐρετμῶϲαι χέραϲ 

5 ἀνδρῶν ἀριϲτέων οἳ τὸ πάγχρυϲον δέροϲ 

Πελίαι μετῆλθον. οὐ γὰρ ἂν δέϲποινʼ ἐμὴ 

Μήδεια πύργουϲ γῆϲ ἔπλευϲʼ Ἰωλκίαϲ 

ἔρωτι θυμὸν ἐκπλαγεῖϲʼ Ἰάϲονοϲ· 

οὐδʼ ἂν κτανεῖν πείϲαϲα Πελιάδαϲ κόραϲ 

10 πατέρα κατώικει τήνδε γῆν Κορινθίαν 

ξὺν ἀνδρὶ καὶ τέκνοιϲιν, ἁνδάνουϲα μὲν 

†φυγῆι πολιτῶν† ὧν ἀφίκετο χθόνα 

αὐτῶι τε πάντα ξυμφέρουϲʼ Ἰάϲονι· 

ἥπερ μεγίϲτη γίγνεται ϲωτηρία, 

15 ὅταν γυνὴ πρὸϲ ἄνδρα μὴ διχοϲτατῆι. 

νῦν δʼ ἐχθρὰ πάντα καὶ νοϲεῖ τὰ φίλτατα. 

προδοὺϲ γὰρ αὑτοῦ τέκνα δεϲπότιν τʼ ἐμὴν 

γάμοιϲ Ἰάϲων βαϲιλικοῖϲ εὐνάζεται, 

γήμαϲ Κρέοντοϲ παῖδʼ, ὃϲ αἰϲυμνᾶι χθονόϲ. 

20 Μήδεια δʼ ἡ δύϲτηνοϲ ἠτιμαϲμένη 

βοᾶι μὲν ὅρκουϲ, ἀνακαλεῖ δὲ δεξιᾶϲ 

πίϲτιν μεγίϲτην, καὶ θεοὺϲ μαρτύρεται 

οἵαϲ ἀμοιβῆϲ ἐξ Ἰάϲονοϲ κυρεῖ. 

κεῖται δʼ ἄϲιτοϲ, ϲῶμʼ ὑφεῖϲʼ ἀλγηδόϲιν, 

25 τὸν πάντα ϲυντήκουϲα δακρύοιϲ χρόνον 

ἐπεὶ πρὸϲ ἀνδρὸϲ ἤιϲθετʼ ἠδικημένη, 

οὔτʼ ὄμμʼ ἐπαίρουϲʼ οὔτʼ ἀπαλλάϲϲουϲα γῆϲ 

πρόϲωπον· ὡϲ δὲ πέτροϲ ἢ θαλάϲϲιοϲ 

κλύδων ἀκούει νουθετουμένη φίλων, 

30 ἢν μή ποτε ϲτρέψαϲα πάλλευκον δέρην 

αὐτὴ πρὸϲ αὑτὴν πατέρʼ ἀποιμώξηι φίλον 

καὶ γαῖαν οἴκουϲ θʼ, οὓϲ προδοῦϲʼ ἀφίκετο 

μετʼ ἀνδρὸϲ ὅϲ ϲφε νῦν ἀτιμάϲαϲ ἔχει. 

ἔγνωκε δʼ ἡ τάλαινα ϲυμφορᾶϲ ὕπο 

35 οἷον πατρώιαϲ μὴ ἀπολείπεϲθαι χθονόϲ. 

ϲτυγεῖ δὲ παῖδαϲ οὐδʼ ὁρῶϲʼ εὐφραίνεται. 

δέδοικα δʼ αὐτὴν μή τι βουλεύϲηι νέον· 

[βαρεῖα γὰρ φρήν, οὐδʼ ἀνέξεται κακῶϲ 

πάϲχουϲʼ· ἐγὦιδα τήνδε, δειμαίνω τέ νιν 

40 μὴ θηκτὸν ὤϲηι φάϲγανον δι᾽ ἥπατοϲ, 

ϲιγῆι δόμουϲ ἐϲβᾶϲʼ ἵνʼ ἔϲτρωται λέχοϲ, 

ἢ καὶ τύραννον τόν τε γήμαντα κτάνηι 

κἄπειτα μείζω ϲυμφορὰν λάβηι τινά.] 

δεινὴ γάρ· οὔτοι ῥαιδίωϲ γε ϲυμβαλὼν 

45 ἔχθραν τιϲ αὐτῆι καλλίνικον ἄιϲεται. 

ἀλλʼ οἵδε παῖδεϲ ἐκ τρόχων πεπαυμένοι 

ϲτείχουϲι, μητρὸϲ οὐδὲν ἐννοούμενοι 



κακῶν· νέα γὰρ φροντὶϲ οὐκ ἀλγεῖν φιλεῖ. 

ΠΑΙΔΑΓΩΓΟϹ παλαιὸν οἴκων κτῆμα δεϲποίνηϲ ἐμῆϲ, 

50 τί πρὸϲ πύλαιϲι τήνδʼ ἄγουϲʼ ἐρημίαν 

ἕϲτηκαϲ, αὐτὴ θρεομένη ϲαυτῆι κακά; 

πῶϲ ϲοῦ μόνη Μήδεια λείπεϲθαι θέλει; 

ΤΡ. τέκνων ὀπαδὲ πρέϲβυ τῶν Ἰάϲονοϲ, 

χρηϲτοῖϲι δούλοιϲ ξυμφορὰ τὰ δεϲποτῶν 

55 κακῶϲ πίτνοντα καὶ φρενῶν ἀνθάπτεται. 

ἐγὼ γὰρ ἐϲ τοῦτʼ ἐκβέβηκʼ ἀλγηδόνοϲ 

ὥϲθʼ ἵμερόϲ μʼ ὑπῆλθε γῆι τε κοὐρανῶι 

λέξαι μολούϲηι δεῦρο δεϲποίνηϲ τύχαϲ. 

ΠΑ. οὔπω γὰρ ἡ τάλαινα παύεται γόων; 

60 ΤΡ. ζηλῶ ϲʼ· ἐν ἀρχῆι πῆμα κοὐδέπω μεϲοῖ. 

ΠΑ. ὦ μῶροϲ, εἰ χρὴ δεϲπόταϲ εἰπεῖν τόδε· 

ὡϲ οὐδὲν οἶδε τῶν νεωτέρων κακῶν. 

ΤΡ. τί δʼ ἔϲτιν, ὦ γεραιέ; μὴ φθόνει φράϲαι. 

ΠΑ. οὐδέν· μετέγνων καὶ τὰ πρόϲθʼ εἰρημένα. 

65 ΤΡ. μή, πρὸϲ γενείου, κρύπτε ϲύνδουλον ϲέθεν· 

ϲιγὴν γάρ, εἰ χρή, τῶνδε θήϲομαι πέρι. 

ΠΑ. ἤκουϲά του λέγοντοϲ, οὐ δοκῶν κλύειν, 

πεϲϲοὺϲ προϲελθών, ἔνθα δὴ παλαίτεροι 

θάϲϲουϲι, ϲεμνὸν ἀμφὶ Πειρήνηϲ ὕδωρ, 

70 ὡϲ τούϲδε παῖδαϲ γῆϲ ἐλᾶν Κορινθίαϲ 

ϲὺν μητρὶ μέλλοι τῆϲδε κοίρανοϲ χθονὸϲ 

Κρέων. ὁ μέντοι μῦθοϲ εἰ ϲαφὴϲ ὅδε 

οὐκ οἶδα· βουλοίμην δʼ ἂν οὐκ εἶναι τόδε. 

ΤΡ. καὶ ταῦτʼ Ἰάϲων παῖδαϲ ἐξανέξεται 

75 πάϲχονταϲ, εἰ καὶ μητρὶ διαφορὰν ἔχει; 

ΠΑ. παλαιὰ καινῶν λείπεται κηδευμάτων, 

κοὐκ ἔϲτʼ ἐκεῖνοϲ τοῖϲδε δώμαϲιν φίλοϲ. 

ΤΡ. ἀπωλόμεϲθʼ ἄρʼ, εἰ κακὸν προϲοίϲομεν 

νέον παλαιῶι, πρὶν τόδʼ ἐξηντληκέναι. 

80 ΠΑ. ἀτὰρ ϲύ γ᾽, οὐ γὰρ καιρὸϲ εἰδέναι τόδε 

δέϲποιναν, ἡϲύχαζε καὶ ϲίγα λόγον. 

ΤΡ. ὦ τέκνʼ, ἀκούεθʼ οἷοϲ εἰϲ ὑμᾶϲ πατήρ; 

ὄλοιτο μὲν μή· δεϲπότηϲ γάρ ἐϲτʼ ἐμόϲ· 

ἀτὰρ κακόϲ γʼ ὢν ἐϲ φίλουϲ ἁλίϲκεται. 

85 ΠΑ. τίϲ δʼ οὐχὶ θνητῶν; ἄρτι γιγνώϲκειϲ τόδε, 

ὡϲ πᾶϲ τιϲ αὑτὸν τοῦ πέλαϲ μᾶλλον φιλεῖ, 

[οἱ μὲν δικαίωϲ, οἱ δὲ καὶ κέρδουϲ χάριν,] 

εἰ τούϲδε γʼ εὐνῆϲ οὕνεκʼ οὐ ϲτέργει πατήρ; 

ΤΡ. ἴτʼ, εὖ γὰρ ἔϲται, δωμάτων ἔϲω, τέκνα. 

90 ϲὺ δʼ ὡϲ μάλιϲτα τούϲδʼ ἐρημώϲαϲ ἔχε 

καὶ μὴ πέλαζε μητρὶ δυϲθυμουμένηι. 

ἤδη γὰρ εἶδον ὄμμα νιν ταυρουμένην 

τοῖϲδʼ, ὥϲ τι δραϲείουϲαν· οὐδὲ παύϲεται 

χόλου, ϲάφʼ οἶδα, πρὶν καταϲκῆψαί τινι. 

95 ἐχθρούϲ γε μέντοι, μὴ φίλουϲ, δράϲειέ τι. 



 

ΜΗΔΕΙΑ (ἜϹΩΘΕΝ) ἰώ, 

δύϲτανοϲ ἐγὼ μελέα τε πόνων, 

ἰώ μοί μοι, πῶϲ ἂν ὀλοίμαν; 

ΤΡ. τόδʼ ἐκεῖνο, φίλοι παῖδεϲ· μήτηρ 

κινεῖ κραδίαν, κινεῖ δὲ χόλον. 

100 ϲπεύδετε θᾶϲϲον δώματοϲ εἴϲω 

καὶ μὴ πελάϲητʼ ὄμματοϲ ἐγγὺϲ 

μηδὲ προϲέλθητʼ, ἀλλὰ φυλάϲϲεϲθʼ 

ἄγριον ἦθοϲ ϲτυγεράν τε φύϲιν 

φρενὸϲ αὐθαδοῦϲ. 

105 ἴτε νυν, χωρεῖθʼ ὡϲ τάχοϲ εἴϲω. 

δῆλον ἀπʼ ἀρχῆϲ ἐξαιρόμενον 

νέφοϲ οἰμωγῆϲ ὡϲ τάχʼ ἀνάψει 

μείζονι θυμῶι· τί ποτʼ ἐργάϲεται 

μεγαλόϲπλαγχνοϲ δυϲκατάπαυϲτοϲ 

110 ψυχὴ δηχθεῖϲα κακοῖϲιν; 

ΜΗ. αἰαῖ, 

ἔπαθον τλάμων ἔπαθον μεγάλων 

ἄξι᾽ ὀδυρμῶν. ὦ κατάρατοι 

παῖδεϲ ὄλοιϲθε ϲτυγερᾶϲ ματρὸϲ 

ϲὺν πατρί, καὶ πᾶϲ δόμοϲ ἔρροι. 

115 ΤΡ. ἰώ μοί μοι, ἰὼ τλήμων. 

τί δέ ϲοι παῖδεϲ πατρὸϲ ἀμπλακίαϲ 

μετέχουϲι; τί τούϲδʼ ἔχθειϲ; οἴμοι, 

τέκνα, μή τι πάθηθʼ ὡϲ ὑπεραλγῶ. 

δεινὰ τυράννων λήματα καί πωϲ 

120 ὀλίγʼ ἀρχόμενοι, πολλὰ κρατοῦντεϲ 

χαλεπῶϲ ὀργὰϲ μεταβάλλουϲιν. 

τὸ γὰρ εἰθίϲθαι ζῆν ἐπʼ ἴϲοιϲιν 

κρεῖϲϲον· ἐμοὶ γοῦν ἐπὶ μὴ μεγάλοιϲ 

ὀχυρῶϲ γʼ εἴη καταγηράϲκειν. 

125 τῶν γὰρ μετρίων πρῶτα μὲν εἰπεῖν 

τοὔνομα νικᾶι, χρῆϲθαί τε μακρῶι 

λῶιϲτα βροτοῖϲιν· τὰ δʼ ὑπερβάλλοντ᾽ 

οὐδένα καιρὸν δύναται θνητοῖϲ, 

μείζουϲ δʼ ἄταϲ, ὅταν ὀργιϲθῆι 

130 δαίμων οἴκοιϲ, ἀπέδωκεν. 

ΧΟΡΟϹ ἔκλυον φωνάν, ἔκλυον δὲ βοὰν 

τᾶϲ δυϲτάνου Κολχίδοϲ· οὐδέπω 

ἤπιοϲ; ἀλλʼ, ὦ γεραιά, λέξον. 

135 ἀμφιπύλου γὰρ ἔϲω μελάθρου γόον 

ἔκλυον, οὐδὲ ϲυνήδομαι, ὦ γύναι, 

ἄλγεϲι δώματοϲ, 

ἐπεί μοι φιλία κέκραται. 

ΤΡ. οὐκ εἰϲὶ δόμοι· φροῦδα τάδʼ ἤδη. 

140 τὸν μὲν γὰρ ἔχει λέκτρα τυράννων, 

ἡ δʼ ἐν θαλάμοιϲ τήκει βιοτὴν 



δέϲποινα, φίλων οὐδενὸϲ οὐδὲν 

παραθαλπομένη φρένα μύθοιϲ. 

ΜΗ. αἰαῖ, 

διά μου κεφαλᾶϲ φλὸξ οὐρανία 

145 βαίη· τί δέ μοι ζῆν ἔτι κέρδοϲ; 

φεῦ φεῦ· θανάτωι καταλυϲαίμαν 

βιοτὰν ϲτυγερὰν προλιποῦϲα. 

[ϲτρ.ΧΟ. ἄιεϲ, ὦ Ζεῦ καὶ Γᾶ καὶ φῶϲ, 

ἀχὰν οἵαν ἁ δύϲτανοϲ 

150 μέλπει νύμφα; 

τίϲ ϲοί ποτε τᾶϲ ἀπλάτου 

κοίταϲ ἔροϲ, ὦ ματαία; 

ϲπεύϲειϲ θανάτου τελευτάν; 

μηδὲν τόδε λίϲϲου. 

155 εἰ δὲ ϲὸϲ πόϲιϲ καινὰ λέχη ϲεβίζει, 

κείνωι τόδε μὴ χαράϲϲου· 

Ζεύϲ ϲοι τάδε ϲυνδικήϲει. 

μὴ λίαν τάκου δυρομένα ϲὸν εὐνέταν. 

160 ΜΗ. ὦ μεγάλα Θέμι καὶ πότνι᾽ Ἄρτεμι, 

λεύϲϲεθʼ ἃ πάϲχω, μεγάλοιϲ ὅρκοιϲ 

ἐνδηϲαμένα τὸν κατάρατον 

πόϲιν; ὅν ποτʼ ἐγὼ νύμφαν τʼ ἐϲίδοιμ᾽ 

αὐτοῖϲ μελάθροιϲ διακναιομένουϲ, 

165 οἷʼ ἐμὲ πρόϲθεν τολμῶϲʼ ἀδικεῖν. 

ὦ πάτερ, ὦ πόλιϲ, ὧν ἀπενάϲθην 

αἰϲχρῶϲ τὸν ἐμὸν κτείναϲα κάϲιν. 

ΤΡ. κλύεθ' οἷα λέγει κἀπιβοᾶται 

Θέμιν εὐκταίαν Ζῆνά θʼ, ὃϲ ὅρκων 

170 θνητοῖϲ ταμίαϲ νενόμιϲται; 

οὐκ ἔϲτιν ὅπωϲ ἔν τινι μικρῶι 

δέϲποινα χόλον καταπαύϲει. 

[ἀντ .ΧΟ. πῶϲ ἂν ἐϲ ὄψιν τὰν ἁμετέραν 

ἔλθοι μύθων τʼ αὐδαθέντων 

175 δέξαιτʼ ὀμφάν, 

εἴ πωϲ βαρύθυμον ὀργὰν 

καὶ λῆμα φρενῶν μεθείη; 

μήτοι τό γʼ ἐμὸν πρόθυμον 

φίλοιϲιν ἀπέϲτω. 

180 ἀλλὰ βᾶϲά νιν δεῦρο πόρευϲον οἴκων 

ἔξω· φίλα καὶ τάδʼ αὔδα, 

ϲπεύϲαϲά τι πρὶν κακῶϲαι 

τοὺϲ ἔϲω· πένθοϲ γὰρ μεγάλωϲ τόδʼ ὁρμᾶται. 

ΤΡ. δράϲω τάδʼ· ἀτὰρ φόβοϲ εἰ πείϲω 

185 δέϲποιναν ἐμήν· 

μόχθου δὲ χάριν τήνδʼ ἐπιδώϲω. 

καίτοι τοκάδοϲ δέργμα λεαίνηϲ 

ἀποταυροῦται δμωϲίν, ὅταν τιϲ 

μῦθον προφέρων πέλαϲ ὁρμηθῆι. 



190 ϲκαιοὺϲ δὲ λέγων κοὐδέν τι ϲοφοὺϲ 

τοὺϲ πρόϲθε βροτοὺϲ οὐκ ἂν ἁμάρτοιϲ, 

οἵτινεϲ ὕμνουϲ ἐπὶ μὲν θαλίαιϲ 

ἐπί τʼ εἰλαπίναιϲ καὶ παρὰ δείπνοιϲ 

ηὕροντο βίωι τερπνὰϲ ἀκοάϲ· 

195 ϲτυγίουϲ δὲ βροτῶν οὐδεὶϲ λύπαϲ 

ηὕρετο μούϲηι καὶ πολυχόρδοιϲ 

ὠιδαῖϲ παύειν, ἐξ ὧν θάνατοι 

δειναί τε τύχαι ϲφάλλουϲι δόμουϲ. 

καίτοι τάδε μὲν κέρδοϲ ἀκεῖϲθαι 

200 μολπαῖϲι βροτούϲ· ἵνα δʼ εὔδειπνοι 

δαῖτεϲ, τί μάτην τείνουϲι βοήν; 

τὸ παρὸν γὰρ ἔχει τέρψιν ἀφʼ αὑτοῦ 

δαιτὸϲ πλήρωμα βροτοῖϲιν. 

205 ΧΟ. ἀχὰν ἄιον πολύϲτονον γόων, 

λιγυρὰ δʼ ἄχεα μογερὰ βοᾶι 

τὸν ἐν λέχει προδόταν κακόνυμφον· 

θεοκλυτεῖ δʼ ἄδικα παθοῦϲα 

τὰν Ζηνὸϲ ὁρκίαν Θέμιν, ἅ νιν ἔβαϲεν 

210 Ἑλλάδʼ ἐϲ ἀντίπορον 

δι᾽ ἅλα νύχιον ἐφʼ ἁλμυρὰν 

Πόντου κλῆιδʼ ἀπεράντου. 

ΜΗ. Κορίνθιαι γυναῖκεϲ, ἐξῆλθον δόμων 

215 μή μοί τι μέμψηϲθ᾽· οἶδα γὰρ πολλοὺϲ βροτῶν 

ϲεμνοὺϲ γεγῶταϲ, τοὺϲ μὲν ὀμμάτων ἄπο, 

τοὺϲ δʼ ἐν θυραίοιϲ· οἱ δʼ ἀφʼ ἡϲύχου ποδὸϲ 

δύϲκλειαν ἐκτήϲαντο καὶ ῥαιθυμίαν. 

δίκη γὰρ οὐκ ἔνεϲτʼ ἐν ὀφθαλμοῖϲ βροτῶν, 

220 ὅϲτιϲ πρὶν ἀνδρὸϲ ϲπλάγχνον ἐκμαθεῖν ϲαφῶϲ 

ϲτυγεῖ δεδορκώϲ, οὐδὲν ἠδικημένοϲ. 

χρὴ δὲ ξένον μὲν κάρτα προϲχωρεῖν πόλει· 

οὐδʼ ἀϲτὸν ἤινεϲʼ ὅϲτιϲ αὐθαδὴϲ γεγὼϲ 

πικρὸϲ πολίταιϲ ἐϲτὶν ἀμαθίαϲ ὕπο. 

225 ἐμοὶ δʼ ἄελπτον πρᾶγμα προϲπεϲὸν τόδε 

ψυχὴν διέφθαρκ᾽· οἴχομαι δὲ καὶ βίου 

χάριν μεθεῖϲα κατθανεῖν χρήιζω, φίλαι. 

ἐν ὧι γὰρ ἦν μοι πάντα, γιγνώϲκω καλῶϲ, 

κάκιϲτοϲ ἀνδρῶν ἐκβέβηχʼ οὑμὸϲ πόϲιϲ. 

230 πάντων δʼ ὅϲʼ ἔϲτʼ ἔμψυχα καὶ γνώμην ἔχει 

γυναῖκέϲ ἐϲμεν ἀθλιώτατον φυτόν· 

ἃϲ πρῶτα μὲν δεῖ χρημάτων ὑπερβολῆι 

πόϲιν πρίαϲθαι δεϲπότην τε ϲώματοϲ 

λαβεῖν· κακοῦ γὰρ τοῦτʼ ἔτʼ ἄλγιον κακόν. 

235 κἀν τῶιδʼ ἀγὼν μέγιϲτοϲ, ἢ κακὸν λαβεῖν 

ἢ χρηϲτόν· οὐ γὰρ εὐκλεεῖϲ ἀπαλλαγαὶ 

γυναιξὶν οὐδʼ οἷόν τʼ ἀνήναϲθαι πόϲιν. 

ἐϲ καινὰ δʼ ἤθη καὶ νόμουϲ ἀφιγμένην 

δεῖ μάντιν εἶναι, μὴ μαθοῦϲαν οἴκοθεν, 



240 οἵωι μάλιϲτα χρήϲεται ξυνευνέτηι. 

κἂν μὲν τάδʼ ἡμῖν ἐκπονουμέναιϲιν εὖ 

πόϲιϲ ξυνοικῆι μὴ βίαι φέρων ζυγόν, 

ζηλωτὸϲ αἰών· εἰ δὲ μή, θανεῖν χρεών. 

ἀνὴρ δʼ, ὅταν τοῖϲ ἔνδον ἄχθηται ξυνών, 

245 ἔξω μολὼν ἔπαυϲε καρδίαν ἄϲηϲ 

 [ἢ πρὸϲ φίλον τινʼ ἢ πρὸϲ ἥλικα τραπείϲ]· 

ἡμῖν δʼ ἀνάγκη πρὸϲ μίαν ψυχὴν βλέπειν. 

λέγουϲι δʼ ἡμᾶϲ ὡϲ ἀκίνδυνον βίον 

ζῶμεν κατʼ οἴκουϲ, οἱ δὲ μάρνανται δορί, 

250 κακῶϲ φρονοῦντεϲ· ὡϲ τρὶϲ ἂν παρʼ ἀϲπίδα 

ϲτῆναι θέλοιμʼ ἂν μᾶλλον ἢ τεκεῖν ἅπαξ. 

ἀλλʼ οὐ γὰρ αὑτὸϲ πρὸϲ ϲὲ κἄμʼ ἥκει λόγοϲ· 

ϲοὶ μὲν πόλιϲ θʼ ἥδʼ ἐϲτὶ καὶ πατρὸϲ δόμοι 

βίου τʼ ὄνηϲιϲ καὶ φίλων ϲυνουϲία, 

255 ἐγὼ δʼ ἔρημοϲ ἄπολιϲ οὖϲʼ ὑβρίζομαι 

πρὸϲ ἀνδρόϲ, ἐκ γῆϲ βαρβάρου λεληιϲμένη, 

οὐ μητέρ', οὐκ ἀδελφόν, οὐχὶ ϲυγγενῆ 

μεθορμίϲαϲθαι τῆϲδ' ἔχουϲα ϲυμφορᾶϲ. 

τοϲοῦτον οὖν ϲου τυγχάνειν βουλήϲομαι, 

260 ἤν μοι πόροϲ τιϲ μηχανή τʼ ἐξευρεθῆι 

πόϲιν δίκην τῶνδʼ ἀντιτείϲαϲθαι κακῶν 

 [τὸν δόντα τʼ αὐτῶι θυγατέρʼ ἥν τʼ ἐγήματο], 

ϲιγᾶν. γυνὴ γὰρ τἄλλα μὲν φόβου πλέα 

κακή τʼ ἐϲ ἀλκὴν καὶ ϲίδηρον εἰϲορᾶν· 

265 ὅταν δʼ ἐϲ εὐνὴν ἠδικημένη κυρῆι, 

οὐκ ἔϲτιν ἄλλη φρὴν μιαιφονωτέρα. 

ΧΟ. δράϲω τάδ'· ἐνδίκωϲ γὰρ ἐκτείϲηι πόϲιν, 

Μήδεια. πενθεῖν δ' οὔ ϲε θαυμάζω τύχαϲ. 

ὁρῶ δὲ καὶ Κρέοντα, τῆϲδ' ἄνακτα γῆϲ, 

270 ϲτείχοντα, καινῶν ἄγγελον βουλευμάτων. 

ΚΡΕΩΝ ϲὲ τὴν ϲκυθρωπὸν καὶ πόϲει θυμουμένην, 

Μήδει', ἀνεῖπον τῆϲδε γῆϲ ἔξω περᾶν 

sφυγάδα, λαβοῦϲαν διϲϲὰ ϲὺν ϲαυτῆι τέκνα, 

καὶ μή τι μέλλειν· ὡϲ ἐγὼ βραβεὺϲ λόγου 

275 τοῦδ' εἰμί, κοὐκ ἄπειμι πρὸϲ δόμουϲ πάλιν 

πρὶν ἄν ϲε γαίαϲ τερμόνων ἔξω βάλω. 

ΜΗ. αἰαῖ· πανώληϲ ἡ τάλαιν' ἀπόλλυμαι· 

ἐχθροὶ γὰρ ἐξιᾶϲι πάντα δὴ κάλων, 

κοὐκ ἔϲτιν ἄτηϲ εὐπρόϲοιϲτοϲ ἔκβαϲιϲ. 

280 ἐρήϲομαι δὲ καὶ κακῶϲ πάϲχουϲ' ὅμωϲ· 

τίνοϲ μ' ἕκατι γῆϲ ἀποϲτέλλειϲ, Κρέον; 

ΚΡ. δέδοικά ϲ', οὐδὲν δεῖ παραμπίϲχειν λόγουϲ, 

μή μοί τι δράϲηιϲ παῖδ' ἀνήκεϲτον κακόν. 

ϲυμβάλλεται δὲ πολλὰ τοῦδε δείγματα· 

285 ϲοφὴ πέφυκαϲ καὶ κακῶν πολλῶν ἴδριϲ, 

λυπῆι δὲ λέκτρων ἀνδρὸϲ ἐϲτερημένη. 

κλύω δ' ἀπειλεῖν ϲ', ὡϲ ἀπαγγέλλουϲί μοι, 

τὸν δόντα καὶ γήμαντα καὶ γαμουμένην 

δράϲειν τι. ταῦτ' οὖν πρὶν παθεῖν φυλάξομαι. 

290 κρεῖϲϲον δέ μοι νῦν πρὸϲ ϲ' ἀπεχθέϲθαι, γύναι, 

ἢ μαλθακιϲθένθ' ὕϲτερον μεταϲτένειν. 

ΜΗ. φεῦ φεῦ. 

οὐ νῦν με πρῶτον ἀλλὰ πολλάκιϲ, Κρέον, 

ἔβλαψε δόξα μεγάλα τ' εἴργαϲται κακά. 

χρὴ δʼ οὔποθ' ὅϲτιϲ ἀρτίφρων πέφυκ' ἀνὴρ 

295 παῖδαϲ περιϲϲῶϲ ἐκδιδάϲκεϲθαι ϲοφούϲ· 

χωρὶϲ γὰρ ἄλληϲ ἧϲ ἔχουϲιν ἀργίαϲ 

φθόνον πρὸϲ ἀϲτῶν ἀλφάνουϲι δυϲμενῆ. 

ϲκαιοῖϲι μὲν γὰρ καινὰ προϲφέρων ϲοφὰ 

δόξειϲ ἀχρεῖοϲ κοὐ ϲοφὸϲ πεφυκέναι· 

300 τῶν δ' αὖ δοκούντων εἰδέναι τι ποικίλον 

κρείϲϲων νομιϲθεὶϲ ἐν πόλει λυπρὸϲ φανῆι. 

ἐγὼ δὲ καὐτὴ τῆϲδε κοινωνῶ τύχηϲ· 

ϲοφὴ γὰρ οὖϲα, τοῖϲ μέν εἰμ' ἐπίφθονοϲ, 

[τοῖϲ δ' ἡϲυχαία, τοῖϲ δὲ θατέρου τρόπου,] 

305 τοῖϲ δ' αὖ προϲάντηϲ· εἰμὶ δ' οὐκ ἄγαν ϲοφή. 

ϲὺ δ' οὖν φοβῆι με· μὴ τί πλημμελὲϲ πάθηιϲ; 

οὐχ ὧδ' ἔχει μοι, μὴ τρέϲηιϲ ἡμᾶϲ, Κρέον, 

ὥϲτ' ἐϲ τυράννουϲ ἄνδραϲ ἐξαμαρτάνειν. 

ϲὺ γὰρ τί μ' ἠδίκηκαϲ; ἐξέδου κόρην 

310 ὅτωι ϲε θυμὸϲ ἦγεν. ἀλλ' ἐμὸν πόϲιν 

μιϲῶ· ϲὺ δ', οἶμαι, ϲωφρονῶν ἔδραϲ τάδε. 

καὶ νῦν τὸ μὲν ϲὸν οὐ φθονῶ καλῶϲ ἔχειν· 

νυμφεύετ', εὖ πράϲϲοιτε· τήνδε δὲ χθόνα 

ἐᾶτέ μ' οἰκεῖν. καὶ γὰρ ἠδικημένοι 

315 ϲιγηϲόμεϲθα, κρειϲϲόνων νικώμενοι. 

ΚΡ. λέγειϲ ἀκοῦϲαι μαλθάκ', ἀλλ' ἔϲω φρενῶν 

ὀρρωδία μοι μή τι βουλεύηιϲ κακόν. 

τοϲῶιδε δ' ἦϲϲον ἢ πάροϲ πέποιθά ϲοι· 

γυνὴ γὰρ ὀξύθυμοϲ, ὡϲ δ' αὔτωϲ ἀνήρ, 

320 ῥάιων φυλάϲϲειν ἢ ϲιωπηλὸϲ ϲοφή. 

ἀλλ' ἔξιθ' ὡϲ τάχιϲτα, μὴ λόγουϲ λέγε· 

ὡϲ ταῦτ' ἄραρε κοὐκ ἔχειϲ τέχνην ὅπωϲ 

μενεῖϲ παρ' ἡμῖν οὖϲα δυϲμενὴϲ ἐμοί. 

ΜΗ. μή, πρόϲ ϲε γονάτων τῆϲ τε νεογάμου κόρηϲ. 

325 ΚΡ. λόγουϲ ἀναλοῖϲ· οὐ γὰρ ἂν πείϲαιϲ ποτέ. 

ΜΗ. ἀλλ' ἐξελᾶιϲ με κοὐδὲν αἰδέϲηι λιτάϲ; 

ΚΡ. φιλῶ γὰρ οὐ ϲὲ μᾶλλον ἢ δόμουϲ ἐμούϲ. 

ΜΗ. ὦ πατρίϲ, ὥϲ ϲου κάρτα νῦν μνείαν ἔχω. 

ΚΡ. πλὴν γὰρ τέκνων ἔμοιγε φίλτατον πολύ. 

330 ΜΗ. φεῦ φεῦ, βροτοῖϲ ἔρωτεϲ ὡϲ κακὸν μέγα. 

ΚΡ. ὅπωϲ ἄν, οἶμαι, καὶ παραϲτῶϲιν τύχαι. 

ΜΗ. Ζεῦ, μὴ λάθοι ϲε τῶνδʼ ὃϲ αἴτιοϲ κακῶν. 

ΚΡ. ἕρπʼ, ὦ ματαία, καί μʼ ἀπάλλαξον πόνων. 

ΜΗ. †πονοῦμεν ἡμεῖϲ κοὐ πόνων κεχρήμεθα.† 



335 ΚΡ. τάχʼ ἐξ ὀπαδῶν χειρὸϲ ὠϲθήϲηι βίαι. 

ΜΗ. μὴ δῆτα τοῦτό γʼ, ἀλλά ϲʼ ἄντομαι, Κρέον. 

ΚΡ. ὄχλον παρέξειϲ, ὡϲ ἔοικαϲ, ὦ γύναι. 

ΜΗ. φευξούμεθʼ· οὐ τοῦθʼ ἱκέτευϲά ϲου τυχεῖν. 

ΚΡ. τί δʼ αὖ βιάζηι κοὐκ ἀπαλλάϲϲηι χερόϲ; 

340 ΜΗ. μίαν με μεῖναι τήνδʼ ἔαϲον ἡμέραν 

καὶ ξυμπερᾶναι φροντίδʼ ἧι φευξούμεθα 

παιϲίν τʼ ἀφορμὴν τοῖϲ ἐμοῖϲ, ἐπεὶ πατὴρ 

οὐδὲν προτιμᾶι μηχανήϲαϲθαι τέκνοιϲ. 

οἴκτιρε δʼ αὐτούϲ· καὶ ϲύ τοι παίδων πατὴρ 

345 πέφυκαϲ· εἰκὸϲ δέ ϲφιν εὔνοιάν ϲʼ ἔχειν. 

τοὐμοῦ γὰρ οὔ μοι φροντίϲ, εἰ φευξούμεθα, 

κείνουϲ δὲ κλαίω ϲυμφορᾶι κεχρημένουϲ. 

ΚΡ. ἥκιϲτα τοὐμὸν λῆμ' ἔφυ τυραννικόν, 

αἰδούμενοϲ δὲ πολλὰ δὴ διέφθορα· 

350 καὶ νῦν ὁρῶ μὲν ἐξαμαρτάνων, γύναι, 

ὅμωϲ δὲ τεύξηι τοῦδε. προυννέπω δέ ϲοι, 

εἴ ϲʼ ἡ ʼπιοῦϲα λαμπὰϲ ὄψεται θεοῦ 

καὶ παῖδαϲ ἐντὸϲ τῆϲδε τερμόνων χθονόϲ, 

θανῆι· λέλεκται μῦθοϲ ἀψευδὴϲ ὅδε. 

355[νῦν δʼ, εἰ μένειν δεῖ, μίμνʼ ἐφʼ ἡμέραν μίαν· 

οὐ γάρ τι δράϲειϲ δεινὸν ὧν φόβοϲ μ' ἔχει.] 

 


